
Pinangka pambuka khutbah Jumat wonten ing siang punika, sumangga 
sesarengan kita ngeningaken manah kanthi nyaosaken puji syukur 
ing ngarsa dalem Allah subhanahu wata’ala, Dzat kang Maha Agung 
ingkang sampun paring kanugrahan saha kanikmatan dhumateng kita 
sedaya sahingga wonten kesempatan punika kita saget nindakaken 
pangibadahan dhumateng Allah subhanahu wata’ala. 

Shalawat saha salam mugi katetepna dhumateng junjungan kita Nabi 
Agung Muhammad shallallahu ‘alaihi wasallam. mugi kita sedaya pikantuk 
syafa’atipun dhumateng Allah subhanahu wata’ala.

Sumangga kita tansah ikhtiyar ningkataken iman saha takwa dhumateng 
Allah subhanahu wata’ala wonten ing margi tansah njumenengaken 
sadaya dhawuhipun lan nebihi sedaya pepacuhipun.

Allah Ta’ala paring pangandikan,

“He para wong Mukmin kabeh, sira padha wedia ing Allah kalawan sajatining 
wedi, Ian sira aja padha mati, kajaba mati Islam.” (QS. Ali Imran: 102)

Jamaah shalat Jumat Ingkang Berbahagia

Wonten ing panggesangan menika sampun dados kasunyatan bilih 
mboten wonten satunggal punapa tiyang ingkang lila buntung 
gesangipun. Sedaya tiyang pingin gesangipun menika saget nggayuh 
kabegjan. Ananging ironinipun, mboten kathah tiyang ingkang sampun 
mangertosi hakekatipun kabegjan. 

Wonten al-Quran kathah dipun tepangi ayat ingkang nyebataken kalimat 
al-Mufl ihun (tiyang-tiyang ingkang beja). Intinipun ayat-ayat menika 
njelasaken bilih tiyang ingkang beja miturut al-Quran inggih punika 
tiyang ingkang sampun malih dhateng kahanan sae lan minulya.

Mbok menawi tiyang menika sakderenge dereng purun ibadah, sakmenika 
sampun nindakaken ibadah sae dhumateng Allah. Lan tiyang ingkang 

sakderenge tansah maksiat banjut piyambakipun wantun nilaraken 
perkawis menika alian dados tiyang ingkang taat.

Jamaah shalat Jumat Ingkang Berbahagia

Sepisan: Wonten ing al-Quran surat al-Baqarah ayat 5,

“Wong kang mengkono mau oleh pituduh saka Pangeran Sesembahane, lan 
wong kang mangkono mau yaiku wong kang padha begja.”

Ayat menika pinangka bayan utawi penjelas ayat sakderengipun ingkang 
nyebataken ciri-cirinipun tiyang ingkang takwa lajeng wonten akhir 
ayatipun dipun sifati wong kang mengkono mau oleh pituduh saka Pangeran 
Sesembahane.

Ibnu Abbas nafsiraken maknanipun nggih menika tiyang menika pikantuk 
Nur Allah ingkang ndamel tiyang saget istiqamah gegondhelan dateng 
al-Quran.

Ibnu Jarir nafsiraken maknanipun nggih menika tiyang menika pikantuk 
Nur Allah lan bimbingan saking ngarsanipun Allah.

Kalih: Wonten ing al-Quran surat Ali Imran ayat 104,

“Ana sagolongan saka sira kabeh (badan) kang ngajak-ajak marang kabecikan 
padha parentah tindak kabecikan, lan nyegah laku ala, wong kaya mangkono 
mau wong-wong kang padha begja.”

Ayat menika njelasaken bilih supados pikantuk kabegjan, kedahipun 
wonten segolongan umat Islam ingkang tansah njumenengaken tugas 
dakwah lan maringi pepenget, nalikaning wonten congkrah lan pedudon. 

Ugi kedah wonten segolongan umat Islam ingkang tegas lan jejag 
nindakaken amar makruf lan nahi mungkar.

Jamaah shalat Jumat Ingkang Berbahagia

Tiga: Wonten ing al-Quran surat al-A’raf ayat 8,

“Lan timbangan amal ana ing dina kiamat iku nyata bener. Sing sapa amale 
saleh abot timbangane, iya iku wong-wong kang padha begja.”

Wonten tafsir Jalalain dipun terangaken bilih timbangan amal wonten ing 
dinten kiamat benjang nggadhahi jarum ingkang nunjukaken ringan lan 
awratipun amal ing dinten menika. Pramila sok sinten ingkang timbangan 
amal kesaenan linangkung awrat tiyang wau kang pikanton kabegjan.

Sekawan: Wonten ing al-Quran surat al-A’raf ayat 157,

“Ana dene wong-wong kang padha iman marang Rasul iku, banjur padha 
gelem mulyakake lan nulungi marang Rasul, sarta banjut padha manut 
miturut marang pepadhang kang diturunake ing panjenengane Rasul mau, 
yaikut al-Quran, hiya wong-wong kang mangkono iku kang padha begja.”

Ayat menika njelasaken cara-cara kita ndherek pitedah Rasul kados 
ngendikanipun ayat supados gesang kita wonten ing dunya dumugi 
akhirat saget nggayuh kabegjan.

Jamaah shalat Jumat Ingkang Berbahagia

Mekaten materi khutbah Jumat ingkang saget kawula aturaken, mugi 
saget dados pitutur kang manfaat lan nasehat kang minulya kagem 
khatib pribadi lan jamaah samudayanipun.

